Укытучы булуым белән бәхетле мин

Менделеев районы Песәй урта мәктәбенең информатика һәм физика укытучысы
«Мәгариф» журналы – гаиләбез өчен өстәл китабы ул, чөнки безнең гаиләдә хәзер дүрт укытучы. Әнием балаларга рус теле һәм әдәбияттан белем бирсә, әтием технология фәненнән укыта. Абыем Илнар – математика укытучысы, бер үк вакытта мәктәбебез директоры да. Хәзер мин дә алар сафында. 

Казан федераль университетының Алабуга филиалында физика һәм информатика фәннәре буенча белгечлек дипломы алып, 2013 елның көзендә туган мәктәбемә укытучы булып эшкә килдем. Минем өчен мәктәбем бер дә үзгәрмәгән кебек. Шул ук уку кабинетлары, шул ук укытучылар... Хәзер инде мин үземне укучы күзлегеннән түгел, укытучы буларак мәктәбемә бәя бирәм. Алабугадагы 3 нче урта мәктәптә педагогик практика узганда ук ике дә уйламыйча укытучы булып эшләячәгемә, һичшиксез, инандым: мин балаларны яратам, алар – мине. Шулай итеп, Җир йөзендәге кешелекле һөнәрләрнең беренчесе булган мөгаллимлекне сайладым. Һәм һич тә үкенмим. Юкса, хәзер мәктәпләр яшь буынга тәрбия бирүдә минем кебек ир-егет укытучылар тәҗрибәсенә бик тә мохтаҗ. «Мәгариф» журналының сентябрь (2014 ел) санында «Ир укытучылар, кайда сез?» дигән мәкаләсендә күтәрелгән проблемалар белән дә минем уй-фикерләрем аваздаш. Республикабыз мәктәпләрендәге һәр сигезенче укытучы гына ир-атлар затыннан икән. Гаиләдә ата тәрбиясе кирәк булган кебек һәр мәктәптә ир укытучылар тәрбиясе, йогынтысы, һичшиксез, булырга тиеш. Юкса, баланың күп вакыты мәктәптә уза. Мәктәбебездәге 20 мөгаллимнең алтысы – ир-ат, шуларның өчесе безнең гаиләдән.
Әти-әнием педагоглар булгач, миңа абыем Илнар белән мөгаллим дигән изге һөнәрне династия белән башлап җибәрү бер дә авыр булмады. Кемнәрдер үзенең ягымлы укытучысын гомер буе искә төшерергә тырышса, мин безнең өчен янып-көеп яшәгән, безне намуслы, кешеләргә карата мәрхәмәтле булырга өйрәткән, абыем белән икебезгә белем алуга аңлы караш, үз көчеңә ышаныч уятырга өйрәтүче укытучы әти-әниләрем турында бик матур сүзләр әйтә алам. Көн дә минем аларга: «Рәхмәт Сезгә барысы өчен дә!» – дип кабатлыйсым килә. 
Әле кичә генә кебек беренче тапкыр балаларга тәүге тапкыр дәрес бирүем, математика атналыгында мәктәп укытучыларына физика фәненнән ачык дәрес һәм «Син физиканы беләсеңме?» дигән сыйныфтан тыш чара уздыруларым – барысы да хәтеремдә. Янәшәмдә әти-әнием, хөрмәтле укытучыларым, яраткан укучыларым булганга мин гыйлем өлкәсендәге тәүге адымнарымны җиңел генә башлап җибәрдем, хезмәт елъязмамның тәүге битенә беренче юллар язылды. 
Мин укыта торган информатика, физика фәннәрен тормыш өчен бик тә кирәкле фәннәр дияр идем. Чөнки илебезнең куәте дә, сәнәгатьнең үсүе дә – барысы да шушы фәннәрне тирәнтен үзләштерүгә бәйле бит. Балалар, тәнәфесләрдә дә ял  итмичә, шушы фәннәр  буенча үзләрен кызыксындырган сорауларын бирә. Алар белән  бик күп проектларда, бәйгеләрдә катнашып киләбез. Укучыларым белән район күләмендә генә түгел, ә республика күләмендәге проектларда да катнашып, зур уңышларга ирештек. Мәсәлән, Татарстан мәгариф һәм фән министрлыгы тарафыннан оештырылган республикакүләм «Укучылар өчен Мейкертон 3-D принтер» проектында катнашып, җиңү яуладык һәм мәктәбебезгә, бүләк итеп, 3-D принтеры бирделәр. Интернет буенча булган «Талантоха» дигән педагогик бәйгедә катнашып, III урынга чыктым. 
Уңышлар белән бергә, авырлыклар да була инде. Бигрәк тә укучыларны ДЙА, БДИларга да әзерләүдә. Моның өчен үзеңә тырышып-тырышып әзерләнергә, иҗади эзләнергә, төннәрен баш күтәрмичә мәсьәләләр чишәргә кирәк. Чөнки халыкта шундый гыйбарә бар: «Иҗади педагог иҗади баланы үстерә». Шуңа да укытучы, иң беренче нәүбәттә, үз белемен күтәрү өстендә эшләргә тиеш. Практикам зур булмаса да, үз фәнемә кагылышлы һәр яңалыкны, һәр ачышны Интернет челтәреннән, «Мәгариф», «Фән һәм мәктәп», «Физика» журналларыннан алып, үз практикамда кулланырга тырышам. 
Быелгы уку елына мәктәбебезнең физика кабинетын яңабаштан җиһазладык. Ремонт ясадык. Кабинетка күп кенә приборларны Интернет челтәр аша кайтарттым. «Акча юк» дип кемнәндер көтеп утырырга ярамый, балаларга белем бирергә, яңалыклар белән таныштырырга кирәк. Акрынлап 30–40 еллап кулланылып сафтан чыккан физик приборларны яңартырга телим. Барысы да яңа, заманча булсын.
Буш вакытларымда төрле уйлап табу эшләре белән шөгыльләнәм. Мин ясаган электр бакча сукасы, кош-корт чыгара торган җайланма, стенага куя торган экономик лампалар – барысы да көнкүрештә, мәктәптә физика, информатика фәннәреннән аерым темаларны үткәндә җирле материал буларак уңай чагылыш таба. Балалар авторлык идеяләремне бик яратып тыңлыйлар, араларында кайберләре техника, автослесарьлык кебек кайбер һөнәрләр белән дә кызыксына башлады. 
Быелгы уку елында, информатика фәне буенча класстан тыш түгәрәкне дәвам иттереп, 3D-принтер ярдәмендә төрле роботехник әйберләр, машиналар, көнкүреш әйберләре ясарга җыенабыз. Аннары уңышларыбызны төрле техник күргәзмәләрдә күрсәтәчәкбез. 
Чын укытучы тормыш остазы булырга тиеш, дип уйлыйм мин. Эштән тәм табып эшләгәндә генә яраткан эшеңә барасы килеп тора. Мин үземнең алга барачак хезмәт юлымда бернинди киртәләр дә күрмим. Киресенчә, Татарстан хөкүмәте яшь белгечләр мәктәпләрдә күбрәк калсын өчен барысын да эшләргә тырыша: Президентыбыз тарафыннан яшь укытучылар өчен өстәмә түләүләр каралган, шулай ук Татарстан дәүләте тарафыннан «Безнең яңа укытучыбыз», «Алгарыш» дигән грантлар бездәй яшьләрдә зур кызыксыну уята. Тырышырга гына, катнашырга гына кирәк. Барысы да үзебездән тора. 

